
Gripe gaiztoenetako baten birus laginak saldu ditu konpainia batek 

«Badaezpada» lagin guztiak deuseztatzeko agindu die OMEk laborategiei, izurria eragiteko arriskua dagoelako 

erredakzioa 
Estatu Batuetako konpainia baten «arduragabekeriagatik» gripe izurria zabaltzeko arriskua egon daitekeela ohartarazi du OME Osasunerako Mundu Erakundeak. Haren esanetan, gripearen birus hilgarri baten laginak bidali ditu konpainia horrek mundu osoko 3.747 laborategitara. Gripearen birusaren aldaera gaiztoenetako bat da bidali dutena: A/H2N2. Birus hori Asiako gripea deitzen dutena eragiten duenaren oso antzekoa da. Asiako gripeak lau milioi lagun inguru hil zituen munduan 1957 eta 1968 urteen artean. Horregatik, laginak lehenbailehen deuseztatzeko agindu die OMEk laborategiei. 

«Birus horrek A/H2NWaz ari zen gripe izurria eragin dezake munduan. Ez zuten asmatu, ez, birusaren laginak laborategietara bidaltzea erabaki zutenek. Arinkeriaz jokatu zuten», esan zuen atzo Klaus Stohrrek. Gripearen kontrako OMEren kanpainaren zuzendaria da Stohr. Birusa maneiatzen duten zientzialariek okerrik txikiena eginez gero, gaitza oso azkar zabalduko litzatekeela ohartarazi zuen: «Pertsona bat kutsatzea nahikoa da izurria zabaltzeko». Edozelan ere, eta halakoetan ohikoa den moduan, ez kezkatzeko eskatu zien herritarrei. Zientzialariengan jarri du konfiantza osoa OMEk. Laborategietan ohituta daude gai arriskutsuekin lan egiten, eta biosegurtasun neurri zorrotzak hartzen. «Arriskua badago, baina txikia da eta ez dago zertan kezkatu», esan zuen horren inguruan Stohrrek.Ustez, 2004. urteko urrian banatu zituen lehenengo laginak American Pathologic konpainiak, eta 2005. urteko otsailean jakinarazi zuen gertatukoa Kanadako laborategi batek. Gripearen A eta B birusen laginen artean beste birus aldaera baten laginak ere jaso zituztela ohartu ziren Kanadako laborategi bateko zientzialariak, eta Asiako gripearen antzeko birus baten laginak zirela ikusi zuten. Asiako gripearen birusa 1957. urtean antzeman zuten, eta kontrolatzea lortu zuten arte (1968. urtea), milaka heriotza eragin zituen. 

Kanadakoen deia jaso eta bat hasi zen ikertzen OME. Hala jakin zuten birusa mundu osoko 18 herrialdetara bidali zuela AEBetako konpainiak: Bermudara, Belgikara, Brasilera, Txilera, Frantziara, Alemaniara, Israelera, Italiara, Japoniara, Libanora, Mexikora, Hego Koreara, Saudi Arabiara, Singapurrera, Txinara, Taiwanera, Estatu Batuetara eta Kanadara. Horietako herrialde batzuetan, Txinan kasu, deuseztatu egin dituzte jasotako lagin guztiak, eta gainerakoei gauza bera egiteko exijitu zien atzo OMEk, «badaezpada».«Zorte handia izan dugu, askoz okerragoa ere izan zitekeelako», esan zuen atzo Stohrrek. OMEko ordezkariak argi utzi zuen oraingoz ez dela inor kutsatu. «Gertatuko balitz, berehala konturatuko ginateke, gazteenei erasango liekeelako birusak». OMEren arabera, 1968tik aurrera jaiotakoek izango lukete kutsatzeko arrisku gehien, urte horretan kontrolatu zutelako gripe mota hori, eta geroztik ez delako kasu gehiago egon. Hala, pertsona horien immunitate sistema ez dago prestatuta. 

